
a avaliación do modelo de distribución escénica, a análise dos seus datos e evo-
lución, e a relación que o anterior garda coa realidade estrutural do sector pro-
fesional do teatro galego, fan desta cuestión un elemento central para –dun
xeito máis sustentado e completo– podermos coñecer hoxe como chegamos á
situación actual (2020), podermos caracterizar, e explicar(nos), esta de xeito
adecuado e –o máis desexable e necesario– sermos quen de deseñar liñas de tra-
ballo para o futuro que partan do coñecemento e da avaliación da traxectoria
experimentada e permitan modificar, en positivo, a situación presente.

nese amplo e ambicioso marco de referencia, este artigo pretende realizar
unha achega, necesariamente parcial, centrada na distribución teatral galega
nos últimos 20 anos e formulada, non como unha análise sistémica ou integral
do conxunto de dimensións que afectan ao “mercado” teatral en galicia, senón
como un achegamento aberto, ás veces descritivo, e outras tamén valorativo, co
que se pretende simplemente sinalar e poñer o foco nalgunhas cuestións que
considero relevantes para abordar esta cuestión, a través do desenvolvemento
breve de cinco puntos que responden a outros tantos aspectos básicos.

1. mOdelO de distriBución: circuÍtOs e redes PÚBlicas

como é sabido, o modelo de distribución escénica profesional en galicia desen-
vólvese ao longo das últimas dúas décadas a través dun sistema de diferentes cir-
cuítos e redes públicas de programación, das cales, por permanencia no tempo e
incidencia económica no sistema teatral profesional, podemos considerar que as
máis relevantes son a rede galega de teatros e auditorios (rgta)1, creada en
1996, e a rede cultural da deputación da coruña2, con inicio en 1987 e que
se foi conformando e ampliando de forma acumulativa ao longo dos anos.

Houbo nestas décadas, e permanecen hoxe activas outras programacións:
desapareceron os circuítos das, infelizmente extintas, caixas de aforros, foron
mudando as programacións autonómicas de carácter complementario, coma os

1 Véxase ao respecto: www.galescena.info/redes/documentacion/teatroauditorios
2 Véxase ao respecto: www.dacoruna.gal/cultura/rede-cultural/

circuítos culturais da xunta de galicia –máis centradas nos seus últimos anos
na época estival– e continúan as diferentes programacións vinculadas aos suce-
sivos anos xacobeos (no 2020, por exemplo, a programación cultura no ca-
miño). creáronse, ademais, novos programas de carácter provincial, como a
iniciativa Proscenio da deputación de lugo ou a rede de auditorios de Ou-
rense, da deputación de Ourense.

con todo, por incidencia económica, por volume de contratacións, e por
capacidade de chegada aos públicos, son as dúas sinaladas en primeiro lugar, a
rgta e a rede cultural da deputación da coruña, as que podemos conside-
rar como redes centrais e máis relevantes á hora de avaliarmos o modelo de dis-
tribución en galicia; correspondéndolle, con todo, á rede galega de teatros e
auditorios, dependente da agadic, configurarse como a gran rede articula-
dora da distribución escénica no noso país.

estamos a falar sempre, como vemos, de redes e circuítos públicos, e esa é xa
unha primeira característica fundamental do modelo galego: o ser un modelo
case en exclusiva dependente, canto ao seu desenvolvemento e resultados, da
vontade e capacidade orzamentaria da xunta e deputacións, e programadora
dos concellos.

como complemento aos circuítos públicos en 2007 créase3, desde o hoxe
extinto, instituto galego das artes escénicas e musicais (igaem), a rede ga-
lega de salas (rgs), unha ferramenta que nace co obxectivo de apoiar e estabi-
lizar a actividade das sempre escasas salas escénicas privadas no noso país. con
todo, a súa existencia e programación non pasou nestes 20 anos de ser testemu-
ñal en termos globais, aínda que sen dúbida resultaron axentes culturais de ex-
traordinaria relevancia para as dinámicas culturais locais das cidades e vilas en
que existiron ou existen. Falamos de salas como a sala nasa, a sala galán ou a
sala Yago en compostela, o teatro ensalle ou a sala Ártika en Vigo, a ingrávi-
da no Porriño ou o teatro del andamio e a sala gurugú na coruña.

3 Véxase explicación e obxectivos en agadic 2009: 22-24.

2. cOmO sOn estas redes de distriBución teatral?

Poñendo o foco nas dúas redes principais, a rgta e a rede cultural da depu-
tación da coruña, veremos que, en xeral, comparten hoxe bastantes dos seus
elementos claves.

en primeiro lugar, ambas as redes contan con normas de funcionamento
que regulan o desenvolvemento das programacións, definidas fundamental-
mente polas administracións convocantes. no caso da rgta, as normas ac-
tuais de funcionamento son, en esencia, as que se aplicaron a partir dos anos
20114 e 20135, após as modificacións que a agadic –con nova dirección,
despois da volta do Partido Popular ao goberno da xunta– realizou nese mo-
mento ás normas aprobadas durante a época anterior do goberno bipartito
PsOe-Bng (2005-2009), etapa na que se levara adiante unha importante re-
forma6 da rede galega de teatros e auditorios.

Por outra banda, no caso da rede cultural da deputación da coruña, as
normas de funcionamento publícanse anualmente no Boletín Oficial da Pro-
vincia (BOP), e desde 2016 están a vivir un proceso progresivo de regulación e
ordenación interna, que afecta tanto ao tipo de programacións como ás fórmu-
las de cofinanciamento destas7.

unha segunda característica compartida destas redes é que ambas regulan
moi escasamente as condicións de participación dos espectáculos. ningunha
das dúas redes aplica apenas filtros previos que validen a participación dun

4 Véxanse en:
https://www.cultura.gal/sites/default/files/documents/normativa/rgta_regulamento_2011.pdf

5 Véxanse en:
https://www.xunta.gal/dog/Publicados/2013/20131122/anunciog1097-151113-0001_gl.html

6 a reforma da rgta incluíu, entre outros aspectos, a formalización de adhesión dos espazos escénicos e
unha modificación das programacións, normas de funcionamento e condicións de acceso, consultada e
consensuada co sector escénico e cos técnicos e técnicas municipais de cultura, a través dunha dinámica
de mesas e xuntanzas de traballo. a resolución que dá conta da reforma da rgta pode localizarse en:
https://www.xunta.gal/dog/Publicados/2006/20061130/anuncio2348a_gl.html

7 desde 2016 foron anualmente introducíndose modificacións na súa normativa, da man do diálogo entre
a área de cultura e os sectores directamente afectados, e moi especialmente, coa asociación de compañías
profesionais, escena galega. as últimas bases publicadas poden atoparse en r.P. 2020/618, rede
cultural, BOP coruña, 15 de xaneiro de 2020.

espectáculo dentro delas e, xa que logo, ambas carecen de criterios que delimi-
ten cales dos espectáculos escénicos existentes poden “entrar” a facer parte da
programación.

aínda que as súas normativas de funcionamento marcan límites no número
de espectáculos que cada compañía teatral pode inscribir anualmente, ou no
número de anos consecutivos que un espectáculo se pode beneficiar da súa par-
ticipación nas redes; nin a rgta nin a rede cultural da deputación da coru-
ña filtran o acceso previo con base en criterios artísticos ou de contratación:
non hai selección previa de espectáculos, nin se elabora un catálogo de propos-
tas escénicas recomendadas, nin se están a aplicar para a contratación un míni-
mo de funcións por espectáculo para acceder aos beneficios das redes.

neste punto cómpre indicar, con todo, que a rgta introducira nas súas
normas, na súa reforma de 2006, que “a aceptación das propostas de programa-
ción estará suxeita ao cumprimento de límites mínimos de contratación para
cada espectáculo proposto” e indicaba expresamente cales eran, mais na prácti-
ca esta norma deixou de aplicarse por parte da agadic a partir de 2011, con
base na consideración de que a situación xerada polos recortes orzamentarios
aplicados pola consellaría de cultura8, e pola maioría de concellos durante a
época máis gravosa da crise económica (2009-2015), aconsellaba unha cancela-
ción transitoria dos mínimos esixidos. a propia agadic formalizou a supre-
sión desta esixencia na última modificación das normas da rgta, en 2013.

Finalmente, ambas as redes defínense basicamente a partir dun elemento
central de carácter económico –o sistema de cofinanciamento das programa-
cións– , que é en realidade o seu verdadeiro núcleo, sen que iso vaia acompaña-
do do desenvolvemento doutras dimensións vinculadas: definición de
obxectivos como rede escénica e de artes ao vivo, desenvolvemento de estrate-
xias de creación de públicos, formación de programadores, reforzamento e arti-
culación estrutural da rede etc.

desta maneira, non semella desacertado nin esaxerado indicar que, a partir
da consideración do seu desenvolvemento real, estas son redes que se configuran
máis, na práctica, como unha suma de programacións locais subvencionadas,

8 Véxase ao respecto lorenzo 2017: 66.

a partir dun catálogo de espectáculos aberto, que ao xeito dunha rede conecta-
da de espazos escénicos con obxectivos comúns e compartidos.

dito doutra maneira, ambas as redes, máis alá da finalidade primeira de fa-
cilitar o desenvolvemento dunha programación teatral máis ou menos ampla e
estable no ámbito municipal, carecen en tanto “rede” dunha estratexia que de-
fina obxectivos vinculados á programación dos seus espazos e axentes, deseñe
estratexias de incremento e fidelización de públicos, marque liñas de traballo
para desenvolver en común, e formule e tome en consideración indicadores de
avaliación de resultados, no cuantitativo e no cualitativo.

3. cOmO eVOluciOnOu O mOdelO de distriBución?

Fixaremos, para analizar de forma sintética e panorámica esta cuestión durante
o período analizado, catro períodos principais, a través da identificación das
principais “etapas” na política cultural escénica da xunta de galicia con rela-
ción aos aspectos máis directamente vinculados, ou condicionantes da distri-
bución teatral.

O primeiro deles é o correspondente á época final dos gobernos de manuel
Fraga iribarne na xunta de galicia (2001-2005). O igaem, presidido por ne-
se período por amado ricón, coñece neses anos unha etapa de certa consolida-
ción estrutural da rgta como circuíto, cun incremento do número de espazos
escénicos, a incorporación de novos concellos, e unha progresiva definición das
programacións, todo nun contexto económico expansivo (creación do euro,
bonanza económica mundial e, no estado español, privatizacións de empresas
públicas, liberalización do solo e inicio da chamada “burbulla inmobiliaria”,
que tería poucos anos despois funestas consecuencias) que resultaba naquel
momento facilitador do investimento municipal en cultura.

a perda da maioría absoluta do Partido Popular en 2005 marca o tránsito
cara á segunda etapa, derivada da conformación do goberno bipartito e do
–coa chegada do Bng á consellaría de cultura– conseguinte cambio de cor
política, despois de máis de tres lustros, nas responsabilidades da acción cultu-
ral pública da xunta de galicia.

este será tamén o período –breve pero intenso: 2005-2009– no que o
igaem –baixo a dirección do seu novo xerente, miguel martín9– se converte-
rá na actual axencia galega das industrias culturais (agadic), un proceso de
conversión estrutural da principal ferramenta administrativa coa que se debía
relacionar o sector profesional das artes escénicas que, porén, quedaría a partir
de 2009 sen desenvolver tal e como fora inicialmente deseñada10.

a etapa 2005-2009 foi unha etapa especialmente activa no que ten que ver
coa distribución teatral. durante eses tres anos e medio lévase adiante a refor-
ma da rgta, créase e ponse en marcha a rede galega de salas, desenvólvense
diferentes iniciativas de potenciación do “mercado” escénico e de creación de
públicos e deséñase, a través dun amplo procedemento participativo cos secto-
res, o Plan galego das artes escénicas11.

de especial importancia é, para o obxecto que agora nos interesa, a primeira de-
las: a reforma da rgta realizada a partir do proceso de traballo co sector que tivo
lugar durante o ano 2006. no anuario de xestión informe de actividade 200712,
unha publicación que o igaem comezou a elaborar e publicar naquel momento,
formúlase explicitamente o obxectivo da reforma aprobada no ano anterior:

“a reforma da rede galega de teatros e auditorios tiña como finalidade a
ampliación dos niveis de contratación e a reordenación do mercado, reducindo o
volume da oferta de espectáculos e incrementando os niveis medios de contrata-
ción por compañía, sen incidir negativamente na facturación por función”.

aparecen neste parágrafo claramente definidos os obxectivos da política de
distribución dese período e as fórmulas coas que se buscaba chegar a eles. Búscase

9 Véxase ao respecto: https://www.vieiros.com/nova.php?ed=1&id=45791 e
http://culturagalega.gal/noticia.php?id=12503

10 Véxase ao respecto: http://xuntos.galiciadigital.com/noticia/2756
11 Para alén da lectura do propio documento, explicado

(http://centrodramatico.xunta.gal/imxd/boletin/doc/1194875591e_scena_18.pdf ), editado e repartido
no seu día entre os axentes do sector escénico (hoxe pode atoparse e ser descargado en liña na ligazón
http://centrodramatico.xunta.gal/imxd/noticias/doc/1211289580pgae_galego.pdf ), é recomendable
reparar na recepción que a proposta tivo no seu momento. dous exemplos en:
https://elpais.com/diario/2007/09/07/galicia/1189160312_850215.html e
https://www.vieiros.com/nova/66648/o-plan-galego-de-artes-escenicas-inxecta-66-millons-para-
fortalecer-o-sector

12 Pode atoparse en liña en:
http://www.agadic.gal/temas/agadic/gfx/publicacion/02_inf_actividade_igaem_07.pdf

reforzar o sector teatral profesional facendo medrar o nivel global de contrata-
cións e conseguindo incrementar as medias de contratación e de facturación por
compañía e por espectáculo distribuído, e para iso decídese intervir no mercado
escénico –a propia rgta–, redefinir as programacións, introducir esixencias de
contratación nas normas de funcionamento destas e reducir a oferta total, que se
consideraba claramente excesiva e prexudicial.

con base nos propios datos, as medidas aprobadas e incluídas dentro da re-
forma da rgta deron un resultado positivo inmediato naqueles anos. O pro-
pio informe sinala ao respecto: “Os efectos da reforma da rgta aparecen na
programación de 2007, que supón unha clara ruptura respecto das anteriores
liñas de tendencia. [...] nun período de dous anos o volume global de factura-
ción duplicouse, e a contratación media por compañía pasou de 7,17 funcións
a 9,91 funcións e de 16.570 euros de facturación a 29.461 euros”.

no informe de actividade da agadic do ano seguinte, o 200813, trasládanse
estatísticas referidas á evolución dos niveis de contratación das 10 compañías de
teatro con maior facturación na rgta, con dous datos especialmente significati-
vos. O primeiro: en 2005, eran unicamente dúas as compañías que facturaban
máis de 40.000 euros na rgta; despois da reforma da rgta, en 2007 xa eran
doce e en 2008 pasaron a ser dezanove. O segundo: a facturación media das dez
compañías con maior contratación na rgta era en 2005 de 47.575 €. despois
da reforma da rgta, en 2008, pasou a ser do dobre: 87.192 €

unha vez asentada, e comprobado o éxito da reforma da rgta, que estaba
a dar bos resultados, a agadic decídese a impulsar unha segunda medida de
relevancia para o modelo de distribución teatral. trátase dunha nova e, ao meu
criterio, moi importante liña de traballo, por canto a súa continuidade podería
ter modificado de xeito estrutural, a partir daquel momento, o modelo de dis-
tribución teatral en galicia: referímonos á posta en marcha, en 2009, dunha
convocatoria pública para compañías residentes14.

na propia orde da convocatoria faise novamente referencia explícita aos obxec-
tivos que se perseguían: “a posta en marcha do Programa de compañías residentes,

13Pode atoparse en liña na ligazón:
http://www.agadic.gal/temas/agadic/gfx/publicacion/03_memoria_actividade_agadic_08.pdf

14 Véxase en dOg n.º 19, 28 de xaneiro de 2009, pp. 1836-1886.

encamiñado a facilitar de forma progresiva a estabilidade das estruturas produtivas
e a súa fixación a espazos escénicos”. serían catro as compañías beneficiarias ese
ano (sarabela, teatro de ningures, chévere e teatro do morcego) con axudas de
80.000 euros cada unha15.

a política activa da agadic durante esta etapa, orientada a reordenar o sis-
tema de distribución coa reforma da rgta e a implantar progresivamente un
modelo de compañías residentes, verase completamente truncada por dous facto-
res que se comezan a facer notar poucos meses despois: o cambio de goberno des-
pois das eleccións galegas dese ano (coa volta do Partido Popular á xunta de
galicia) e o impacto no sector cultural da crise económica que viña de comezar.

arrinca, nese momento de cambio, a terceira etapa á que nos imos referir,
correspondente co período máis crítico da crise (lexislaturas 2009-2012 e
2012-2015). trátase, para o sector teatral, dunha serie de anos fondamente de-
terminados polos recortes orzamentarios aplicados pola xunta de galicia, e a
maior parte das administracións, nas áreas e departamentos de cultura, e que,
para o que agora nos interesa, tiveron graves consecuencias do punto de vista
da capacidade de programación e distribución.

Por sinalar un dato: se en 2009 a agadic destinaba á distribución teatral
na rgta preto de 1.900.000 euros, en 2013 e 2014 –dirixida xa neste momen-
to por Jacobo sutil, o seu novo xerente16 após a etapa de Juan carlos Fasero17–
o orzamento non chegaba a 900.000, menos da metade. a caída na programa-
ción foi brutal neses anos, de maneira que se pasou das máis de 600 funcións re-
alizadas de 2008 ou 2009 ás 269 de 2013 ou 361 de 2014.

ao recorte orzamentario, e á caída da programación, sumáronselle dúas de-
cisións relevantes e con impacto posterior: a cancelación do programa de com-
pañías residentes e a xa comentada desregulación da rgta no que tiña que ver
cos mínimos de contratación esixidos durante o período anterior.

15 Véxase en:
centrodramatico.xunta.gal/mediateca/documentacion/subvencions_e_axudas/axudas_09/resolucion_a
xudas_mod_a.pdf

16 Véxase ao respecto: https://www.europapress.es/galicia/noticia-xunta-nombra-jacobo-sutil-nuevo-
director-agadic-20130307150103.html

17 Véxase ao respecto:
http://www.agadic.gal/Blog/contido/562/Juan_carlos_Fernandez_Fasero__nomeado_director_da_ax
encia_galega_das_industrias_culturais

a superación dos peores momentos da crise económica de 2009, e o inicio
dunha nova lexislatura –despois da nova vitoria electoral en 2016 do Partido
Popular–, enmarcan o comezo do cuarto e último período ao que nos imos re-
ferir, unha etapa que infelizmente tivo como remate –como once anos antes– a
coincidencia dunha crise mundial, desta vez sociosanitaria e socioeconómica, a
derivada da pandemia da cOVid-19, e dun proceso electoral galego.

en liñas xerais, o período 2016-2020 tratouse dun período sen apenas cam-
bios nas políticas culturais da agadic destinadas ao teatro. a pesar doutras
administracións (deputación da coruña18, e algúns concellos) teren recuperado
ou superado nestes últimos cinco anos os niveis de apoio orzamentario e de con-
tratación previos ao 2009, poderíase –con base na política teatral da agadic e
na realidade vivida polo sector– caracterizar estes anos como un período gris, de
atonía e de precariedade.

a rgta non viviu, nin a necesaria e desexada recuperación orzamentaria,
nin os cambios ou mudanzas de modelo que poderían volver situar a distribu-
ción escénica nos niveis de hai unha década. isto, gravoso de por si para o con-
xunto da escena profesional, fixo tamén que, tanto as mudanzas internas
vividas no sector como a aparición dun número significativo de novas compa-
ñías e o desenvolvemento de novas dinámicas e discursos teatrais, se desen nun
contexto de gran precariedade e de enorme debilidade estrutural.

4. aValiación e cOnsecuencias dO actual mOdelO de
distriBución

Para a avaliación dos resultados e consecuencias do modelo de distribución ac-
tual, que en esencia leva operando sen apenas cambios desde 2009, é interesan-
te desenvolver, como foto fixa do período analizado, unha comparación de tres
momentos concretos: o ano 2005, último ano da época Fraga; o ano 2008, ano
central da época bipartito agadic; e o ano 2018, o ano con máis orzamento
da época Feijóo, desde 2010. Podemos observalo no seguinte cadro:

18 Véxase ao respecto: https://www.dacoruna.gal/cultura/rede-cultural/evolucion-do-investimento

a observación da evolución dos datos19 pon en evidencia tres aspectos:
1. Observamos que no número total de funcións pasamos das 462 de 2005

ás 646 en 2008, para baixar de novo ata as 487.
2. a curva en V invertida repítese se analizamos os orzamentos: dos

1.072.000 euros de 2005 subimos aos 1.888.000 de 2008 e volvemos baixar en
2018 ata os 1.328.000.

3. Pola contra, no número de propostas escénicas e no número de compañías
dáse unha V perfecta. Prodúcese unha redución en 2008, froito da política de
reordenación aplicada, e volve subir en 2018.

O contraste destes tres momentos revela unha evidente diferenza nos resul-
tados que ofrecen os dous modelos que se aplicaron nos últimos vinte anos: o
desregulado dos períodos 2000-2005 e 2009-2020 fronte ao aplicado entre os
anos 2006 e 2009.

cal sería, ou cal consideramos que debería ser unha evolución satisfactoria?
Baixo o meu criterio, claramente a que define a propia agadic no citado infor-
me de actividade de 2007. lembramos: a ampliación dos niveis de contratación e
a reordenación do mercado, reducindo o volume da oferta de espectáculos e incre-
mentando os niveis medios de contratación por compañía, sen incidir negativa-
mente na facturación por función. semella claro que foi a única decisión tomada
nas últimas dúas décadas a este respecto que tivo consecuencias positivas na orde-

19 datos fornecidos polo departamento de Programación da agadic, a quen agradecemos a colaboración e
amabilidade. Os datos refírense unicamente á programación de teatro e monicreques, excluíndo danza e
maxia.

nación lóxica de produción e distribución dos espectáculos, no fortalecemento e
estabilización económica das compañías e no impacto positivo nas condicións so-
ciolaborais e de traballo de actores, actrices e técnicos e técnicas de escena.

a dos últimos dez anos, de 2010 en diante, pola contra, é unha evolución que
avanza en sentido contrario ao desexable: cara a dispersión, cara a redución das me-
dias de funcións e de facturación por espectáculo e por compañía e cara a imposi-
bilidade de, nestas condicións, garantir unha posta en escena de calidade óptima.

5. Que escenariO temOs e a cal nOs gustarÍa ir?

O escenario xerado pola cOVid-19 está a ser especialmente duro para o ámbi-
to cultural, e dentro del singularmente para as artes ao vivo. as previsións de
evolución cara aos anos vindeiros non son alentadoras polo que teñen de incer-
tas canto á natureza da crise socioeconómica. coa experiencia da caída drástica
dos orzamentos públicos en cultura de hai unha década, é lóxico acubillar pre-
ocupación fronte a este novo contexto20.

Porén, o escenario presenta tamén algún elementos internos, do propio
campo teatral e cultural, que debemos sinalar como positivos e esperanzadores.
apuntarei simplemente tres:

– Hoxe as artes escénicas galegas están máis e mellor vertebradas interna-
mente e son colectivamente máis maduras que hai dez anos. contan con maior
capacidade de relación, proposición e demanda na súa relación coas adminis-
tracións e teñen igualmente máis definido un certo programa de mínimos “do
que hai que facer” –non sen contradicións e debates internos–, grazas ao traba-
llo de entidades reforzadas nestes anos, como a asociación de compañías profe-
sionais escena galega, a asociación de actores e actrices de galicia (aaag)
ou a que organiza este congreso, a academia galega do teatro.

– Para a mudanza de rumbo que se precisa, o teatro galego conta hoxe con
documentos marco (como o Plan galego de artes escénicas de 2008 ou o ante-
proxecto de lei das artes escénicas de galicia21, de 2016) que son referencias

20 Véxase ao respecto campos 2020: 44-47.
21 dispoñible en liña en:

http://aaag.gal/storage/uploads/anteproxecto-de-lei-de-artes-esc-nicas-de-galicia.pdf

útiles e moi aproveitables para definir cara a onde cómpre que camiñe o teatro
galego. a experiencia de elaboración, reflexión e debate ao redor destes contidos
é, sen dúbida, un elemento que axuda a facer avanzar a visión que o propio sector
teatral ten de si mesmo, integrándoo nunha perspectiva máis ampla e sistémica, e
que ao tempo ampliou a súa capacidade de iniciativa e demostrou solidez nas sú-
as propostas.

– Finalmente, por causa da dinámica social e dos cambios culturais produci-
dos, nos últimos anos deuse unha nova conciencia ou cambio de modelo no
campo da cultura que puxo de novo en primeiro plano, fronte á dimensión
triunfante na década dos 90 e 2000 da cultura-espectáculo, unha dimensión da
cultura cun enfoque moito máis sociocultural e comunitario, vinculada aos te-
rritorios e á cidadanía, preocupada pola sustentabilidade e cun carácter máis re-
lacional e consciente.

Oxalá a partir destas tres fortalezas, e da propia capacidade de iniciativa,
consenso e diálogo que manifesta hoxe o sector, o teatro galego consiga avanzar
nos vindeiros anos cara un modelo que ligue de novo co iniciado durante a eta-
pa 2005-2009 e defina, en base ás necesidades actuais, os eixos de traballo pre-
cisos para asentar neles o modelo de distribución dos vindeiros anos.

Baixo o meu criterio, cando menos debérase atender estes tres: un, redes e cir-
cuítos profesionalizados, regulados e dirixidos a reforzar a estabilidade das com-
pañías e o desenvolvemento óptimo da lóxica de produción-distribución dos
espectáculos; dous, a implantación dun sistema galego de compañías residentes
acordado entre xunta, deputacións e concellos; e tres, unha aposta polo fortale-
cemento da base sociocultural das artes escénicas, promovendo que, desde o pro-
pio sistema educativo, o feito escénico estea incorporado ás nosas vidas –como o
están a lectura ou a música– e non sexa alleo ou estraño á nosa experiencia vital.

